
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

mailto:scienceproblems.uz@gmail.com

Ma’lumki, til fanining iboralarni oʻrganadigan boʻlimi frazeologiya deb ataladi. Iboralar 

lingvistik terminologiya tili bilan aytsak, frazeologizmlardir. Frazeologizm qadimgi grek tilidan 

olingan boʻlib, frasis-ibora, logos-tushuncha, ta’limot demakdir. Frazeologizmni tilning leksik-

semantik va sintaktik sathlaridan farq qiluvchi alohida sathga xos birlik deyish frazeologik 

normani ham adabiy tilning boshqa normalari qatorida hisobga olishni talab etadi. Shuning 

uchun ham izohli lugʻatlarda frazeologizmlarni ham qayd etish butun dunyo tilshunosligida tan 

olingan amaliyotdir. 

Oʻzbek tilining frazeologizmlari ham besh jildlik “Oʻzbek tilining izohli lugʻati” da (2006-

2008) va bir jildlik “Oʻzbekcha-ruscha lugʻat” da (1988) birmuncha toʻlaroq aks etgan boʻlsa-da, 

bu lugʻatlarda ham oʻzbek tilidagi barcha iboralar qamrab olingan, deb boʻlmaydi. 

Frazeologizimlarning oʻrganilish tarixi haqida gapirilganda, “frazeologiya” atamasi “fraza” 

soʻzidan olingan boʻlsa-da, turkiyshunoslikda dastlab bu atama turli ma’nolarni ifodalash uchun 

xizmat qilgan. XIX asrda yashagan turkiyshunos olim Mirza Kozimbek (1802-1870) oʻsha davr 

an’analaridan kelib chiqib, rus tilida yozilgan boshqa tasviriy grammatikalarda boʻlgani singari 

oʻz asarida “fraza” soʻzini jumla, gap ma’nosida qoʻllagan. [1; 72-74 b] 

Ozarbayjon tilshunoslari B.Choʻponzoda va F.Ogʻazoda “Turk tili grammatikasi” asarida 

til boʻlimlari haqida fikr yuritib, “Semasiologiya”, “Stilistika” atamalari bilan birga oʻsha davrda 

tilshunoslikda keng qoʻllanilishda boʻlgan “Idiomatizm” atamasini ishlatgan. Mualliflar bu 

asarda turk tilidagi idiomalarga oid “boshga solmoq”, “boshga tushmoq”, “koʻz koʻrmoq” kabi 

birliklarni misol sifatida keltiradilar. Umuman, frazeologiya turkiyshunoslikda nisbatan keyin 

paydo boʻlgan. Uni sistemali ravishda oʻrganish faqat oʻtgan asrning 40-50-yillariga kelib 

boshlandi. Turkiy frazeologiyaning boshlovchilari turkiyshunos olimlar S.K.Kenesboyev va 

Sh.U.Rahmatullayevlar hisoblanishadi. Ularning oʻtgan asrning 40-yillarining ikkinchi yarmi va 

50-yillarda yuzaga kelgan tadqiqotlari turkiy tillar frazeologiyasining shakllanishi va 

taraqqiyotida katta rol oʻynaydi. [3; 52-53 b] 

Shundan keyingi 30-40 yil mobaynida turkiy tillardagi frazemalarni intensiv oʻrganish 

boʻyicha muhim yutuqlar qoʻlga kiritildi. Bu davrda S.N.Muratovning “Turkiy tillarda turgʻun 

soʻz birikmalari”, Sh.U.Rahmatullayevning “Oʻzbek frazeologiyasining ayrim masalalari” (1966) 

kabi ishlari yaratildi. Rus tilshunosligida boʻlgani singari turkiyshunoslikda ham frazeologiya 

doirasini tor va keng ma’noda tushunish hamon davom etib kelmoqda. Jumladan, akademik 

S.K.Kenesboyevning fikricha, frazeologiya doirasiga keng ma’noda barcha turgʻun birikmalar 

(maqollar, matallar, idiomatik birikmalar, turgʻun ideomatik guruhlar) kiradi. Ularni 

birlashtiruvchi umumiy xususiyat turgʻunlik va tilda tayyor holda mavjudligidir. Frazeologiya 

obyektini tor ma’noda tushunishning faol tarafdorlaridan biri, yirik turkiyshunos 

A.A.Yoʻldoshev edi. U frazeologiya obyekti tor doirada tushunilsa, “Frazeologiyaning oʻrganish 

doirasi aniqroq namoyon boʻladi, undan haqli ravishda boʻlinmas leksik birliklar, jumladan 

maqol, matal, hikmatli soʻz va aforizmlar chiqib ketadi, chunki ular struktura jihatdan yaxlit 

holda qoʻllanuvchi sintaktik birliklardir”, - degan fikrni olgʻa suradi. 

Oʻzbek frazeologiyasining izchil ilmiy asosda tadqiq qilinishi Shavkat Rahmatullayev 

nomi bilan bogʻliqdir. Olim bu sohaga bagʻishlagan bir qator tadqiqotlari bilan milliy 

frazeologiyamizning yaratilishiga asos soldi. Jumladan, olimning quyidagi tadqiqot ishlari ya’ni 

“ Oʻzbek tilining izohli frazeoligik lugʻati”, “Oʻzbek tilining qisqacha frazeologik lugʻati”, “Oʻzbek 

frazeologiyasining ba’zi masalalari”, “Frazeologik birikmalarning asosiy ma’no turlari”, 

“Osnovnie grammaticheskie osobennosti obraznix glagolnix frazeologicheskix yedinits 

sovremennogo uzbekskogo yazika” kabi ilmiy adabiyotlari bilan oʻzbek frazeologiya maktabi 

rivojiga oʻz hissasini qoʻshdi. Shuningdek, Y.Pinxasov ham frazeologik birliklarni oʻrganishda 

katta muvaffaqiyatlariga erishdi. Olimning “Фразеологические выражения в языке 

произведений Хамида Алимжана”, “Hozirgi oʻzbek adabiy tili” (leksikologiya va 

frazeologiya), “Oʻzbek tili frazeologiyasi haqida” kabi asarlari tilshunoslik xazinasidan oʻrin 

olgan. Oʻzbek frazeologiyasining yangi muvaffaqiyatlarga erishuvida B. Yoʻldoshev, Abdumurod 

va Abdugʻofur Mamatovlarning xizmatlari beqiyos hisoblanadi. B. Yoʻldoshev 

frazeologizmlarning konnotativ ma’nolari, badiiy tasvir vositasi sifatidagi imkoniyatlarini 

atroflicha yoritib berdi. Abdumurod Mamatov frazeologik norma muammosini koʻtarib chiqdi 

va frazeologik norma hamda frazeologik variant oʻrtasidagi munosabatni koʻrsatib berdi. 

Abdugʻofir Mamatov esa, oʻzining qator asarlarida frazeologik shakllanish muammolarini 

oʻrtaga qoʻydi va uning paydo boʻlish omillarini yoritib berdi. Frazeologik birliklarning muhim 

farqlovchi belgisi mazmuniy qayta shakllanish ekanligini koʻrsatdi. Frazeologik birliklarni ilmiy 

tadqiq qilishda tilshunoslikda keng tarqalgan distributiv metoddan foydalanish mumkin. 

Frazeologik birliklarning nutqda ishlatilish xususiyatlarini distributiv metod yordamida 

oʻrganilish orqali ularning struktural- semantik belgilari chuqurroq aniqlanadi. Undan tashqari 

frazeologik birliklarni oʻrganishda ularning semantik va struktural belgilarini tilning mazmun 

plani bilan uning ifoda plani munosabati borasida qaramoq zarur. Frazeologik birliklarning 

sostavini tekshirishda uning komponentlari oʻrtasidagi birikish turlarini, birikuvchi soʻzlarning 

tabiatini valentlik metodi asosida qaramoq zarur. [1; 34-36 b] 

Ma’lumki, til birliklari orasida soʻz eng koʻp oʻzgarishlarga moyil birlik boʻlib hisoblanadi, 

vaqt oʻtishi bilan uning ma’nolari rivojlanib, natijada bosh ma’no atrofida yangi hosila ma’nolar 

yuzaga keladi. Deyarli har bir soʻz oʻzining yasama ma’nolariga ega, ba’zi hollarda hosila 

ma’nolar yuzaga kelishi natijasida bosh ma’no oʻz ahamiyatini yoʻqotadi. Frazeologik birlik til 

hodisasi sifatida lison va nutqqa daxldor birlikdir. Uning kognitiv xususiyatlari lisonda til va 

ong oʻrtasida shakllanadi. Birdan ortiq mustaqil leksema koʻrinishining birikuvidan tashkil 

topib, obrazli ma’noviy tabaitga ega boʻlgan lisoniy birlik frazeologik birlik deyiladi: tepa sochi 

tikka boʻldi, sirkasi suv koʻtarmaydi. Frazeologik birlik ibora, frazeologizm, turgʻun birikma, 

barqaror birikma, frazeologik birikma atamalari bilan ham yuritiladi. Frazeologik birliklarning 

eng asosiy belgilari sifatida quyidagilarni koʻrsatish mumkin: 1. Frazeologik birlikning 

tarkibida ikki yoki undan ortiq leksema qatnashgan boʻladi. 2. Frazeologik birlik yaxlit bir 

lugʻaviy ma’no ifodalaydi. 3. Frazeologik birlikning tarkibidagi soʻzlar oʻz leksik ma’nolarini 

yoʻqotgan boʻladi. 4. Frazeologik birlik turgʻun birikma sifatida erkin birikma bilan faqat 

omonimik holatda boʻladi. 5. Frazeologik birlikni faqat yaxlitligicha almashtirish mumkin 6. 

Frazeologik birlik gapning tarkibida yaxlitligicha bir sintaktik vazifada keladi. 7. Frazeologik 

birlikni boshqa tilga soʻzma – soʻz tarjima qilib boʻlmaydi, yaxlitligicha tarjima qilinadi. [2; 21-

23 b] 

Frazeologik birliklarning semantik xususiyatlarini oʻrganish orqali ularda frazeologik 

polisemiya, frazeologik sinonimiya, frazeologik antonimiya, frazeologik omonimiya va 

paronimiya hodisalari borligi aniqlangan. Tilning leksik birliklari , shuningdek, koʻp ma’noli 

soʻzlarni oʻrganuvchi sohasiga leksikologiya deyiladi. Soʻzning ma’no tarkibi va u bilan bogʻliq 

hodisalarni oʻrganuvchi leksikologiya boʻlimi semasiologiya deyiladi. Soʻzlarning ayrimlari 

faqat bir leksik ma’nodan, ayrimlari ikki va undan ortiq leksik ma’nodan tarkib topadi. Shu 

xususiyatiga koʻra ular ikkiga boʻlinadi. 1) soʻzlarning faqat bir leksik ma’noga ega boʻlishi ya’ni 

monosemiya 2) soʻzlarning ikki va undan ortiq leksik ma’noga ega boʻlishi, ya’ni polisemiya. 

Barcha til birliklari monosemantik va polisemantik deb ikki guruhga guruhlanadi, bulardan 

polisemantik til birliklari alohida diqqat bilan oʻrganishni talab qiladi. Polisemiya lugʻaviy 

birliklarga ham, grammatik birliklarga ham xos. Shunga koʻra polisemiya ikki xil: I. Lugʻaviy 

polisemiya ─ lugʻaviy birliklardagi koʻp ma’nolilik hodisasi: bosh 1- “kishi organizmining 

boʻyindan yuqori qismi”; bosh 2- “miya” (uning boshi yaxshi ishlaydi) kabi. II. Grammatik 

polisemiya ─ Grammatik birliklardagi koʻp ma’nolilik hodisasi: - ga 1-oʻzi qoʻshilgan negiz 

harakat yoʻnaltirilgan predmet ekanini bildiradi: Ukamga tikildim; - ga 2- oʻzi qoʻshilgan negiz 

harakatni bajarishda maqsad boʻlgan predmet ekanini bildiradi: Ukamga oldim kabi. Lugʻaviy 

polisemiya ikki turli: 1. Leksik polisemiya- soʻzlardagi koʻp ma’nolilik hodisasi. 2. Frazeologik 

polisemiya- iboralardagi koʻp ma’nolilik hodisasi: koʻzga koʻrinmoq 1-“tanilmoq”, koʻzga 

koʻrinmoq 2- “oʻziga e’tiborni jalb qiladigan boʻlmoq” kabi. Monosemiya yangi yaratilgan 

soʻzning hamda yangi oʻzlashtirilgan soʻzning boshlangʻich ishlatilish davriga xos deb qaraladi. 

Terminlar ham odatda monosemantik boʻladi. Monosemantik soʻzlar qatoriga shartli ravishda 

atoqli otlar ham kiritiladi. [4; 62-67 b] 

Har bir soʻz oʻz yaratilishiga koʻra monosemantik boʻladi: biror predmet, belgi, 

munosabatning nomi sifatida yuzaga keladi. Keyinchalik u boshqa hodisalarga ham nom boʻlib 

xizmat qiladi, shu yoʻl bilan oʻz ma’nosi oʻzgartiradi, taraqqiy ettiradi. Natijada soʻz ma’nosida 

turli tuman siljishlar voqe boʻladi, shuning oqibatlaridan biri sifatida monosemantik soʻz 

polisemantik soʻzga aylanadi. Leksik polisemiya – koʻp qirrali va murakkab hodisa. Deyarli har 

bir soʻzning leksik ma’no taraqqiyoti konkret, individual yondashishni talab qiladi. Shu sababli 

leksik ma’nolarni aniqlash va sistemalash juda qiyin. Soʻzning koʻp ma’noliligi haqida 

aytiladigan umumiy fikrlar odatda soʻzning leksik ma’no taraqqiyoti haqida tasavvur hosil etish 

uchungina xizmat qiladi. Polisemantik soʻzlar leksik ma’nolarining boshqa turkum vazifasini 

bajara olish yoki bajara olmaslik xususiyatiga koʻra ikki turga boʻlinadi: 1) sodda polisemantik 

soʻzlar 2) murakkab polisemantik soʻzlar Sodda polisemantik soʻzlarning leksik ma’nolari faqat 

oʻzi oid boʻlgan turkum vazifasini bajaradi. Ular oʻzbek tilidagi fe’l, olmosh turkumiga oid barcha 

polisemantik soʻzlarni oʻz ichiga oladi. Ya’ni fe’l va olmosh turkumiga oid soʻzlarning leksik 

ma’nolari boshqa turkum vazifasini bajarmaydi. Bu fikrni fe’l turkumiga oid polisemantik 

soʻzlarda talqin qilinsa, tushunish uncha qiyin emas. Chunki fe’l turkumiga oid soʻzlar umuman 

turkiy tillarda oʻziga xos shaklga ega boʻlib, ular sof holatda boshqa turkum shakllarini qabul 

qilmaydi, shuningdek boshqa turkum vazifasini bajarmaydi. Shuni ta’kidlash joizki, fe’l hech 

qanday xoslangan shaklga kirmagan, sof fe’l holatida biror leksik ma’nosi asosida boshqa 

turkum vazifasini oʻtamaydi. Agar u fe’lning xoslangan shakllaridan biri: yo sifatdosh, yo 

ravishdosh, yo harakat nomi shakliga kirsa, boshqa turkum vazifasiga oʻtishi muqarrar. Har 

holda bu fe’lning xoslangan shakliga xosdir. Olmosh turkumiga oid soʻzlarning leksik ma’nolari 

boshqa turkum vazifasida kelmasligini boshqacha izohlash kerak. Chunki olmosh turkumiga 

oid soʻzning oʻzi boshqa soʻz turkumining oʻrnida almashib kelgan boʻladi. Uning tarkibidagi 

leksik ma’nolar turlicha turkumga oid vazifani bajarib kelayotgan va bu jarayonlar kognitiv 

xususiyatlarni oʻzida aks ettirgan. [2; 41-43 b] 

Soʻz ma’nolarining oʻzgarishi qizgʻin muzokaralarga sabab boʻlgan mavzu boʻlib, juda 

koʻp tilshunoslarni oʻziga jalb qilgan. Soʻz ma’nolari muhokama qilinar ekan, soʻzning doimiy, 

oʻzgarmas hamda oʻzgaruvchan ma’nolari deb nomlangan qarama qarshi tushunchalar yuzaga 

keladi. Ba’zi ma’nolar doimiyligi, oʻzgarmasligi bilan xarakterlansa, ba’zi ma’nolar vaqt oʻtishi 

bilan oʻzgaradi; ular faqat ba’zi kontekstlardagina paydo boʻladi va bu ma’no lugʻatlarda qayd 

etilmaydi. Bosh hamda hosila ma’nolar nisbatan oʻzgarmasligi bilan farqlanadi va shuning 

uchun ham ular soʻzning semantik tarkibini tashkil qilib, lugʻatlarda qayd etiladi. Koʻp 

ma’nolilik muammosi leksikologiyaning eng koʻp muhokamaga sabab boʻlgan muammolaridan 

biridir. 

Demak, murakkab polisemantik soʻzlar sifat, son va ot turkumiga oid soʻzlarda 

kuzatiladi. Sifat va ravish turkumiga oid polisemantik soʻzlar ichida sodda polisemantik soʻzlar 

deyarli uchramaydi. Chunki bu ikki turkumga oid soʻzlar deyarli holda bir belgi bildirib, ular oʻz 

vazifalarini oʻzaro almashib keladi. Son turkumiga oid soʻzlar nutqda deyarli sifat turkumiga 

xos vazifa bajarib keladi. Hosila ma’nolari ham deyarli sifat turkumiga xos boʻladi. Ular 

polisemantik soʻzlar boʻlar ekan, faqat polifunksional holatda kuzatiladi. Xulosa qilib aytganda, 

har bir tilda frazeologik birliklar oʻziga xos lingvistik xususiyatlarga ega. Ammo barcha tillarda 

frazeologik birliklar til boyligi boʻlib xizmat qiladi. Polisemantik frazeologik birliklar tilning 

lugʻaviy tarkibini va nutqni boyitishga xizmat qiladi va unga hissiy boʻyoqdorlik ma’nolarini 

mujassamlashtiradi. 

